
Foreword

The papers compiled in these e-proceedings are papers presented online at Technology,
Science, Social Sciences and Humanities International Conference 2022 (TeSSHI 2022) held on
30 June 2022 at Universiti Teknologi MARA (UiTM) Cawangan Kedah, Kedah, Malaysia. With
the theme, Reengineering Knowledge and Creativity for Global Excellence, the conference
has brought together presenters of diverse background who shared their conceptual and
empirical papers in broad areas that are subsumed under the fields of Technology, Science,
Social Sciences and Humanities. These e-proceedings comprise current researches that were
undertaken with the rigorous endeavour of knowledge enhancement to ensure that the world of
academia will continue to flourish. It is thus hoped that readers will significantly benefit from

knowledge contained in these proceedings.

TeSSHI 2022 and these e-proceedings would not have been possible without the great efforts
from the presenters, and the generous support from the TeSSHI 2022 committee members and
the Rector of UiTM Cawangan Kedah, Prof. Dr. Mohamad Abdullah Hemdi. A heartfelt gratitude
is extended to all involved. It is hoped that these e-proceedings will be an impetus to stimulate

futher studies and research that benefit the society at large.

ABSTRAK

Terjemahan surah Yasin yang mempunyai pelbagai variasi di Malaysia serta menyaksikan
kemampuan bahasa Melayu membawa mesej daripada bahasa Arab merupakan data yang menarik
untuk penyelidikan. Kajian ini cuba menganalisis keunikan partikel ‘lah’ dalam terjemahan surah
Yasin di Malaysia. Terjemahan surah Yasin melibatkan data dalam bentuk al-Quran dan naskah
kecil. Analisis ini berbentuk deskriptif, iaitu dengan meneliti kekerapan penggunaan partikel ‘lah’ dan
menghuraikannya berdasarkan dapatan analisis. Perisian Atlas ti 22 digunakan dalam proses
analisis. Dapatan kajian menunjukkan bahawa penggunaan partikel ‘lah’ dapat dijadikan petunjuk
bagi membezakan versi terjemahan. Selain itu, makna asal partikel ‘lah’, iaitu melembutkan arahan
dan penanda kesantunan tidak memainkan peranan dalam terjemahan surah Yasin. Namun
demikian, terdapat makna penegasan yang berkait dengan gaya bahasa Arab. Kajian ini diharapkan
mengisi arus penyelidikan bahasa Melayu merentas disiplin dan memberi kebaikan kepada
penyelidik pada masa hadapan.

Kata Kunci: Terjemahan, Surah Yasin, partikel ‘lah’, Atlas ti 22,

PENGENALAN

Dalam Idris Mansor (2019), aktiviti terjemahan al-Quran kepada bahasa Melayu telah
dipelopori oleh Muhammad Ma'adah bin Layang seawal tahun 1917. Usaha ilmuan Islam terdahulu
telah berjaya menghasilkan beberapa teriemahan al-Quran pada peringkat awal, iaitu Kamus
Pelajaran menterjemah al-Quran (1975), Quran bergantung makna jawi; Bagi bacaan Anak-Anak
Sehari-hari (1956), Tafsir Pimpinan Ar-Rahman Kepada Pengertian Al-Quran (30) Juz (1970), Al-
Quran Al-Karim; terjemahan dan huraian maksud (1992) dan beberapa lagi terjemahan lain.
Perkembangan pada hari ini menyaksikan terjemahan al-Quran telah banyak diterbitkan di
Malaysia dengan pelbagai ciri menarik. Selain itu, terdapat beberapa surah al-Quran yang
diterbitkan secara khusus. Antaranya termasuklah surah Yasin. Amalan pembacaan surah Yasin
di Malaysia juga mempengaruhi bilangan terjemahan surah Yasin dalam bentuk naskah kecil. Hal
ini berlaku kerana bacaan surah Yasin pada malam Jumaat telah menjadi amalan bagi sebahagian
besar masyarakat Malaysia. Selain itu, surah Yasin juga turut dibaca dalam majlis Tahlil di
Malaysia. Walaupun terjemahan surah Yasin tidaklah dibaca dalam majlis-majlis tersebut, namun
teriemahan al-Quran dan naskah surah Yasin yang dilengkapi dengan terjemahan membolehkan
masyarakat Malaysia membaca dan cuba memahaminya pada bila-bila masa.

Terjemahan surah Yasin ini juga turut menggambarkan kemampuan bahasa Melayu untuk
menterjemahkan maklumat daripada bahasa lain. Bahasa Melayu yang bersifat dinamik
membolehkan beberapa serapan makna dan kata berlaku daripada bahasa sumber kepada bahasa
sasaran. Proses terjemahan ini semestinya melibatkan pertembungan antara budaya Arab dengan

budaya Melayu. Hal ini dikatakan demikian kerana, setiap bahasa melambangkan budaya penutur
masyarakat masing-masing. Salah satu unsur bahasa Melayu yang sering dikaitkan dengan budaya
Melayu ialah partikel ‘lah’. Jaafar (2015), dalam kajiannya ada mengatakan bahawa partikel ‘lah’
merupakan identiti kepada pelbagai bangsa di Malaysia. Penggunaan partikel ini dalam terjemahan
surah Yasin juga turut berlaku. Sama ada penggunaannya dalam terjemahan berlaku secara segaja
atau tidak, penggunaannya dalam ujaran masyarakat Malaysia telah dinggap sebagai kelaziman
dan berlaku secara tidak sengaja (Jaafar 2015).

LATAR BELAKANG

Kajian berkaitan surah Yasin juga menarik minat sarjana untuk menelitinya. Antaranya
termasuklah Aghajani and Jalali (2019) yang melihat perbezaan terjemahan surah Yasin dalam
bahasa Parsi dengan bahasa Inggeris. Mulyawan (2011) pula telah menelitinya berdasarkan gaya
stilistik. Sidek et al. (2020) dalam kajiannya telah menganalisis struktur teks surah Yasin bagi
membina formula untuk menghafal surah tersebut. Terdapat juga beberapa sarjana yang
mengkajinya berdasarkan ilmu balaghah, antaranya termasuklah Abdul Rahman et al. (2019,
Maulana (2019) Mulyawan (2011), Tika Fauziah (2020) dan Wan Rohani (2012). Kajian-kajian ini
telah membuka ruang kepada penyelidik untuk meneliti penggunaan bahasa dalam terjemahan
surah Yasin. dalam hal ini, partikel ‘lah’ dijadikan fokus utama kajian.

Kajian partikel ‘lah’ juga telah banyak dilakukan pengkaji namun tidak eksklusif pada partikel
‘lah’ semata-mata. Jika diperhatikan, partikel ‘lah’ membawa makna dan fungsi tertentu. Antaranya
termasuklah meningkatkan atau merapatkan jarak sosial dan menunjukkan keakraban yang
berfungsi dalam dimensi interpersonal (Tay et al., 2016), sebagai kaedah meluahkan perasaan dan
fikiran, identiti pelajar dan alat untuk mengeratkan hubungan (Lee & Ahn, 2020), sebagai tanda
kurang cekap dalam berbahasa Inggeris (Goh, 2016; Lee & Ahn, 2020), menunjukkan pengaruh
kemelayuan, gambaran sikap penutur terhadap topik dan melengkapkan fungsi pragmatik (Jaafar,
2016), mengelakkan salah faham, makna kejengkelan, perasaan tidak puas hati, menunjukkan rasa
kesal atau tidak bersetuju, sindiran, keramahan dan penegasan (Hoogervorst, 2018), mewujudkan
persetujuan, penerimaan, sindiran, ketidaksetujuan, rasa kesal, cara untuk menyoal seseorang yang
mempunyai darjat lebih rendah, perulangan, kebosanan, pujukan, ketidakpastian, marah, dan
menghindari daripada berlakunya konflik (Hei, 2015), menjelaskan, menyatakan perselisihan,
penolakan, percanggahan, kejengkelan, memujuk, mencadangkan dan menerima (Mohd Nor et al.,
2015), membawa makna “Saya rasa anda boleh tahu apa yang ingin saya katakan” (Besemeres &
Wierzbicka, 2003), membawa makna emosi, kesantunan, kejengkelan, sindiran, menyampaikan
maklumat, tafsiran awal dan jaminan (Goddard, 1994), dan akhir sekali menegaskan, menarik
perhatian, mewujudkan kesepakatan dan kerjasama dengan lawan bertutur (Gupta, 1992).

PERMASALAHAN KAJIAN

Kajian partikel ‘lah’ dengan menggunakan data terjemahan al-Quran masih memerlukan
penyelidikan yang terperinci. Selain itu, kajian peluasan makna partikel ‘lah’ yang menyerap
beberapa interpretasi makna bahasa asal mempunyai potensi untuk dilakukan. Hal ini berdasarkan
kajian (Sulaiman & Abd. Rahman, 2017) yang menunjukkan wujud proses peluasan makna partikel
‘lah’ bagi membawa tugas pengkhususan. Saranan Sarudin and Jalaluddin (2017) agar kajian kata
serapan yang memberi kesan kepada peluasan makna perlu juga diperluaskan dari aspek partikel
‘lah’ yang dilihat mewakili serapan makna pragmatik tertentu dalam bahasa sumber. Selain itu,
(Abdul et al., 2020) turut menekankan konsep tawkid bahasa Melayu bersifat nahuan yang
memerlukan kepada analisis yang lebih luas dengan melibatkan unsur penegasan dan
pengkhususan apabila menterjemah fungsi partikel ‘lah’. Berdasarkan kepada permasalahan ini,
kajian bagi meneliti secara terperinci keunikan partikel ‘lah’ dalam terjemahan bahasa Melayu wajar
dilakukan.

METODOLOGI
Kajian ini telah menggunakan enam naskah terjemahan al-Quran, satu terjemahan al-Quran
digital dan dua naskah kecil terjemahan surah Yasin yang digunakan dalam majlis tahlil. berikut

merupakan jadual data teks terjemahan yang digunakan.

Jadual 1 Jadual Data Teks Terjemahan Yang Digunakan

Jenis Judul

TerjemahanAl-Quran Tafsir Pimpinan Ar-Rahman Kepada Pengertian Al-Quran (30) Juz (2010),
Al-Quran Mushaf Malaysia Dan Terjemahan (2007)
Al-Quran Al-Karim & Terjemahan Al-Kamil (2021)
Al-Quran Al-Karim Mushaf Al-Farid (2017)
Al-Quran Amazing 33 Panduan al-Quran untuk Hidup Anda (2016),
Al-Quran Tajwid dan Terjemahan (2012)

Digital Smart Quran
Naskah Kecil Bagi Yaasin Terjemahan Tahlil & Doa (2008)
Penggunaan Majlis Tahlil Surah Yasin Tahlil dan Doa Asma ul-Husnha

Surah Yasin yang mengandungi 83 ayat digunakan sebagai data. Surah Yasin juga dipilih
sebagai data kajian kerana kandungan ayatnya yang tidak terlalu panjang dan tidak terlalu pendek
serta mencukupi untuk analisis ini. Selain itu, kajian lepas yang banyak membincangkan berkaitan
surah Yasin membolehkan penyelidik mendapatkan maklumat dengan lebih lanjut berkaitan kajian
dalam surah ini. Kajian ini telah menggunakan kaedah analisis deskriptif. Analisis ini dilakukan
dengan menggunakan perisian ATLAS.ti 22. Menurut Soratto et al., (2020), perisian ATLAS.ti
menawarkan cara yang terkini untuk meneroka data. Walau bagaimanapun, perisian ini tidak
melakukan analisis data secara automatik sebaliknya perhubungan yang dibuat semasa proses
analisis adalah berdasarkan keputusan penyelidik. Analisis ini melihat kekerapan partikel ‘lah’ dan
menghuraikan kehadirannya berdasarkan konteks ayat. Selain itu, perbandingan kekerapan
penggunaan partikel ‘lah’ antara beberapa terjemahan dari penerbit yang berbeza juga dilakukan
bagi melihat perbezaan. Akhir sekali, kehadiran partikel ‘lah’ dihuraikan berdasarkan konteks ayat
bahasa sumber.

DAPATAN KAJIAN

Hasil daripada dapatan kajian menunjukkan bahawa terdapat beberapa persamaan dan juga
perbezaan berkaitan dengan kehadiran partikel ‘lah’ dalam terjemahan surah Yasin. Dua kumpulan
dapat dibina berdasarkan persamaan ini, iaitu satu kumpulan terdiri daripada Tafsir Pimpinan Ar-
Rahman Kepada Pengertian Al-Quran (30) Juz (2010), Al-Quran Mushaf Malaysia Dan Terjemahan
(2007), Al-Quran Al-Karim & Terjemahan Al-Kamil (2021) dan akhir sekali Smart Quran (Kumpulan
ini seterusnya akan dirujuk sebagai "V1"). Kumpulan dua pula terdiri daripada Al-Quran Al-Karim
Mushaf Al-Farid (2017), Al-Quran Amazing 33 Panduan al-Quran untuk Hidup Anda (2016), Al-
Quran Tajwid dan Terjemahan (2012), Yaasin Terjemahan Tahlil & Doa (2008), dan Surah Yasin
Tahlil dan Doa Asma ul-Husna (Kumpulan ini seterusnya akan dirujuk "Vv2"). Berikut merupakan
gambar rajah yang menunjukkan persamaan dan perbezaan kumpulan tersebut.

Rajah 1 Persamaan Dan Perbezaan Penggunaan Partikel ‘lah’ Dalam Terjemahan

Dalam V1, penggunaan partikel ‘lah’ dalam ayat 6,18, 19, 24, 29, 46 dan 68 hanya berlaku
khusus untuk kumpulan ini sahaja. Dalam "V2" pula, pengkhususan penggunaan partikel ‘lah’
berlaku pada ayat 38, 39, 40, 51, 63, 66 dan 67. Namun demikian, terdapat penggunaan partikel
‘lah’ yang menunjukkan persamaan sepenuhnya dalam kedua-dua versi, iaitu ayat 11, 13, 30, 21,
25, 26, 45, 47, 52, 79 dan 82. Terdapat juga penggunaan partikel ‘lah’ yang melibat satu atau dua
perbezaan penggunaannya dala kedua-dua versi, iaitu pada ayat 12,15, 17, 22, 59, 61, 64, 69, 76,
81 dan 83. Persamaan penggunaan partikel ‘lah’ yang paling kurang berlaku pada ayat 8,53 dan 77.

Akhir sekali, penggunaan partikel ‘lah’ yang dilihat tidak m

ewakili kumpulan masing-masing,

sebaliknya hanya berlaku pada naskah tertentu berlaku pada ayat 33, 43, 48, 65, 70 dan 80, iaitu
melibatkan Al-Quran Al-Karim Mushaf Al-Farid (2017), Yaasin Terjemahan Tahlil & Doa (2008), dan
Surah Yasin Tahlil dan Doa Asma ul-Husna. Penggunaan partikel ‘lah’ dalam terjemahan surah
Yasin seterusnya dilihat berdasarkan bentuk dan gaya bahasa yang digunakan daripada bahasa
sumber. Berikut merupakan rajah penggunaan partikel ‘lah’ berdasarkan bentuk dan gaya bahasa

al-Quran.

Rajah 2 Penggunaan Partikel ‘lah’ Berdasarkan Bentuk dan Gaya Bahasa Al-Quran

Berdasarkan rajah 2, partikel ‘lah’ digunakan dalam kedua-dua bentuk ayat (kalam), iaitu
bentuk Khabari dan bentuk Insya'i. Dalam bentuk khabari, partikel ‘lah’ digunakan dalam lima gaya,
iaitu gasr hakiki, gasr idafi, ibtida'i, talabi dan ingkari. Dalam bentuk insya'i pula, partikel ‘lah’
digunakan dalam tiga gaya, iaitu amr lighorod, amr hakiki dan nida. Bentuk dan gaya ayat ini pula
mempunyai implikaturnya, iaitu nasihat, melemahkan, penghormatan, menunjukkan keingkaran,
menerangkan keadaan, peringatan, mengkhususkan, pengakuan, mempertegas, mengkhabarkan,
menunjukkan kekuasaan Allah SWT, mencela/ mengancam/ menghina/ mengejek, dan akhir sekali
penyesalan. Terdapat dua ayat yang berkongsi bentuk dan gaya bahasa, iaitu ayat 52 dan 61.
Dapatan ini menunjukkan partikel ‘lah’ digunakan dalam pelbagai bentuk dan gaya bahasa dalam
al-Quran. Perbincangan berkaitan dapatan ini akan dihuraikan pada bahagian seterusnya.

PERBINCANGAN

Berdasarkan dapatan dalam rajah 1, dapat diperhatikan bahawa terdapat persamaan dan
perbezaan penggunaan partikel ‘lah’ dalam ayat bagi terjemahan surah Yasin. Penggunaannya
pada ayat tertentu dapat menjadi penanda kepada identiti versi terjemahan. Teks terjemahan al-
Quran di Malaysia yang kebanyakannya telah dialih bahasa dan dibuat semakan daripada
teriemahan sedia ada dalam bahasa Indonesia (ldris Mansor, 2019:76) memungkinkan berlaku
beberapa versi terjemahan teks al-Quran. Walaupun partikel ‘lah’ turut digunakan dalam masyarakat
Indonesia (Aloojaha et al., 2018; Ary Setyadi, 2019; Djenar & Ewing, 2015; Nugroho et al., 2018),
penggunaannya pada ayat tertentu dalam terjemahan surah Yasin dapat dibezakan dengan lebih
khusus identitinya. Fungsi partikel ‘lah’ sebagai simbol identiti masyarakat ada dinyatakan dalam
(Brown & Jie, 2014; Leimgruber, 2011; Jaafar, 2015; Tan, 1998), namun kebanyakan kajian
melibatkan fungsi code-switching. Dalam kajian ini, terjemahan yang merujuk kepada V1 adalah

berdasarkan Tafsir Pimpinan Ar-Rahman Kepada Pengertian Al-Quran (30) Juz (2010). Hal ini
kerana hasil terjemahan ini telah dianggap sebagai teks terjemahan rasmi Malaysia (Mansor,
2019:75). Dalam V1, tiga naskah teriemahan al-Quran dilihat mempunyai persamaan penggunaan
partikel ‘lah’ dengan Tafsir Pimpinan Ar-Rahman, iaitu Al-Quran Mushaf Malaysia Dan Terjemahan
(2007), Al-Quran Al-Karim & Terjemahan Al-Kamil (2021) dan akhir sekali Smart Quran. Terjemahan
V2 pula berdasarkan penggunaan partikel ‘lah’ yang berbeza dengan V1. Dalam V2, lima
terjemahan surah Yasin menunjukkan persamaan penggunaan partikel ‘lah’, iaitu Al-Quran Al-Karim
Mushaf Al-Farid (2017), Al-Quran Amazing 33 Panduan al-Quran untuk Hidup Anda (2016), Al-
Quran Tajwid dan Terjemahan (2012), Yaasin Terjemahan Tahlil & Doa (2008), dan Surah Yasin
Tahlil dan Doa Asma ul-Husna. Berdasarkan dapatan kajian juga, dapat diperhatikan bahawa
naskah Al-Quran Al-Karim Mushaf Al-Farid (2017), naskah Yaasin Terjemahan Tahlil & Doa (2008)
dan naskah Surah Yasin Tahlil dan Doa Asma ul-Husna mempunyai penggunaan partikel ‘lah’ yang
berkecuali daripada versi V2 yang lain, iaitu pada ayat 33, 43, 48, 65, 70 dan 80. Dapatan ini juga
menunjukkan terjemahan surah Yasin dalam naskah kecil yang digunakan dalam majlis-majlis tahlil
mempunyai kekerapan yang paling tinggi penggunaan partikel ‘lah’ berbanding terjemahan versi V2
yang lain.

Partikel ‘lah’ juga digunakan dalam kedua-dua bentuk ayat, iaitu khabari dan insya'i. Kedua-
dua bentuk ayat ini menghasilkan pelbagai gaya bahasa. Dalam kajian ini, perbincangan hanya
melibatkan bentuk khabari, iaitu gaya talabi dan ingkari yang melibatkan implikatur penegasan.
Penggunaan partikel ‘lah’ dalam kedua-dua gaya ini bersesuaian dengan implikatur penegasannya,
iaitu seseorang penutur yang berhadapan dengan pendengar ragu-ragu dan pendengar yang
membantah terhadap maklumat yang disampaikan oleh penutur (Che Mat, 2018:97). Hal ini juga
selaras dengan fungsi partikel ‘lah’ yang digunakan untuk mendapatkan penerimaan daripada pihak
pendengar atau memujuk pihak pendengar agar menerima perkara yang disampaikan oleh penutur
(Brown & Jie, 2014; Deuber et al., 2018; Leimgruber, 2011; Wong, 2004). Dalam penerangan ini,
dapat diperhatikan bahawa implikatur penegasan berdasarkan ilmu balaghah mempunyai dua
peringkat penegasan dan melibatkan pihak pendengar, iaitu merujuk kepada pendengar ragu-ragu
dan pendengar yang membantah. Dalam kajian partikel ‘lah’ sedia ada pula, penegasannya
melibatkan satu peringkat sahaja dan berada pada pihak penutur, iaitu usaha penutur untuk
mendapatkan penerimaan pendengar. Walaupun terdapat perbezaan dalam huraian berkaitan
implikatur penegasan, namun kehadiran partike ‘lah’ dalam kedua-dua gaya bahasa ini bersesuaian
dengan fungsi asalnya. Dapatan ini juga menunjukkan bahawa isi hati dan perasaan yang diluahkan
mempunyai asas yang sama walaupun berbeza bahasa (Abd. Rahman et al., 2019). Ketiadaan
partikel yang sama makna dengan partikel ‘lah’ dalam bahasa Arab tidak semestinya
melambangkan makna dan fungsinya tidak hadir dalam bahasa berkenaan. Sebaliknya, makna
berkenaan disampaikan dengan cara yang berlainan, iaitu dalam bentuk gaya bahasa.

KESIMPULAN

Kajian ini telah menunjukkan bahawa terdapat beberapa keunikan penggunaan partikel ‘lah’
dalam terjemahan surah Yasin, iaitu sebagai pembeza kepada versi teriemahan dan juga
kesesuaiannya dengan implikatur penegasan berdasarkan bahasa sumber. Kajian ini juga
menjelaskan bahawa terdapat persamaan perasaan hati dalam diri manusia walaupun berbeza
bahasa. Namun demikian, cara penyampaian perasaan hati berkenaan berbeza berdasarkan
bahasa berkenaan. Selain itu, partikel ‘lah’ yang membawa makna kesantunan tidak ditemukan
dalam keseluruhan dapatan kajian ini. Hal ini menunjukkan bahawa asimilasi budaya bahasa
sasaran ke dalam bahasa sumber tidak berlaku dalam proses terjemahan, sebaliknya budaya
bahasa sumber cuba disampaikan dan beberapa makna baharu daripada bahasa sumber diserap
melalui terjemahan menggunakan partikel ‘lah’.

